
Donapeako bizitegi gunean 4.105 etxebizitza jarriko dira, horietatik %85 babestuak
Lurralde Antolamenduko Batzordeak gaur onartu du Udalaz Gaindiko Plan Sektoriala  
2009ko otsailak 19, osteguna.  Nafarroako Lurralde Antolamenduko Batzordeak (LAB) Donapeako bizitegi gunea garatzeko Udalaz Gaindiko Plan Sektoriala (UGPS) bermatu du. Donapeako guneak Cordovilla (Galar) eta Iruña hartzen ditu. Guztira 4.105 etxebizitza eraikiko dira, erdiak erregimen orokorreko etxebizitza babestuak, %35 tasatutako preziokoak eta %15 askeak. Gainera, Planaren arabera, 500 etxebizitza publiko egongo dira errentan hartzeko; etxebizitza horiek Nafarroako Gobernuak sustatu eta eraikiko ditu.
LABek UGPSren aldeko txostena egin duenez, Nafarroako Gobernuak laster onartuko du plangintza hori. Carlos Esparza Saez Lurraldearen Antolamendu eta Etxebizitza kontseilariak prentsaurrekoan esan duenez, Etxebizitza Babestuak Sustatzeko Planean lehentasuna duen jarduera hori. Etxebizitza Babestuak Sustatzeko Plana Nafarroa 2012 Planaren barruan eta PSN alderdiarekin hitzartutako Etxebizitzaren aldeko Hitzarmen Sozialean jasoa dago. Helburua da hirigintza eta eraikuntza lanak aurten hastea, etxebizitzak 2010. urtearen bukaeran edo 2011.aren hasieran esleitzeko. 
Esku-hartze eremuak 1,2 milioi metro koadro dauzka Galarreko (lurren %84) eta Iruñako (lurren %16) udalerrietan. Lur horiek sozietate sustatzaileenak zein partikularrenak dira; partikular gehienek bat egin eta Cordovillako Jabeen Elkartea sortu dute. 

Kontseilariak adierazi duenez, Donapea “eramangarritasunaren” erreferente izango da: “diseinatuko da hiri trinkotasuna, erabilera konplexutasuna eta konektibitatea aintzat hartuta; gainera, garraio publikoak, bidegorriek eta oinezkoentzako bideek lehentasuna izango dute, eta trazatuak dauden eraikinak integratuko ditu eta, batez ere, inguruneko paisaiaren balioa sustatuko du". 
Alde horretatik, Esparza kontseilariak nabarmendu du plangintzak duela hamar urte onartutako Eskualdeko Hirigintza Arauak betetzen dituela. Arau horietan Donapea Aukera Eremu izendatu zuten, "eskualdearen hiri garapenean daukan balio estrategikoagatik" eta erabilera anitz dauzkalako (etxebizitzak, zerbitzuak, e.a.). 

Halaber, Esparza kontseilariak prentsaurrekoan esan du Lurralde Antolamenduko Batzordeak leku egokitzat hartu duela Donapea, eta gune hori metropoli inguruaren ekialdetik mendebalderako loturaren antolatzaile bihurtuko dela. Izan ere, unibertsitateetatik eta beste hornidura eremu garrantzitsu batzuetatik gertu dago; hurbil daude, esaterako, ospitaleak, autobus geltoki berria, laster egingo den AVEren geltokia eta aireportua. 
Proposatutako hiri egitura
UGPSean zehaztutako lurrek muga hauek dituzte: iparraldean Sadar ibaia eta Nafarroako Unibertsitateko Campusaren hegalak; ekialdean Zaragozako etorbidea eta haren paraleloan Nafarroa etorbideraino egingo den bide berria; hegoaldean AP-15 autopista; eta mendebaldean Donapeako gaina eta Ezkirotzerako EHA bide berria. Inguruan daude eskualdeko bi paisaia erreserba, eremu botaniko interesgarriekin, eta abelbidea, mendebaldeko mugan.
Proposatutako hiri egiturak bi eremu dauzka. Eremuetako bat da Nafarroa eta Zaragoza etorbideen ingurukoa. Han etxebizitzak eta hirugarren sektoreko jarduerak ezarriko dira. Era horretan, Esparzak esan duen moduan, “oinezkoentzako barne esparru bat eta inguruan jarduera ekonomikoak jarriko dira; hala, hirira sartzeko ate moduko bat egingo da eta Sadar ibaiko parkea osatuko da". Halaber, kontseilariak esan du Zaragozako etorbiderako gainbide bat desmuntatuko dutela eta bide berri bat egingo dutela AP-15 errepidetik Nafarroa etorbidera sartzeko. Horrez gain, Cordovillako jarduera ekonomikoen eremua hirian integratuko da, etxebizitza eta zerbitzu gune baten bitartez; gune horrek Sadar ibaiko parkearekin, inguruarekin eta Azpilagaña auzoarekin bat egingo du. 
Kontseilariak esan du UGPSaren beste ekarpen bat dela eremu horretako hirigintza garapenari berriz ekitea. Izan ere, garapena etenda dago Galarreko eta Iruñako Udalak bederatzi urte daramatzatelako ados jarri ezinik.
Beste eremua da Cordovillako lautada, handiagoa eta garrantzitsuagoa. Eremu horrek Galar eta Iruñako lurrak hartzen ditu baita ere. UGPSaren arabera, etxebizitzak eta zerbitzuak jarriko dira Sadar ibarraren eta Cordovilla urbanizazioaren artean. Orobat, parke teknologiko bat jarriko da, Nafarroako Industri Elkarteari (AIN) lotua, eta baita parke perimetral bat ere; azken parke horrek paisaia erreserbak gehituko ditu eta hiri pasealeku bat sortuko du, Campusetik irten eta urbanizazio guztia inguratuko duena. Eremu horretan espazio publiko libreko 300.000 metro koadro eta ekipamendu publiko komunitarioak (osasuna, hezkuntza, kirola, kultura eta erlijioa) jartzeko 90.000 metro koadro egongo dira.
Kontseilariak nabarmendu du Donapeako etxebizitza babestuen gunea “eramangarritasunaren erreferente” izango dela: eskualdeko garraio publikorako bide bat diseinatuko da eta etxadi guztiek bidegorrirako sarrera izango dute; bidegorriak, gainera, Iruñako sarera helduko dira. Horren harian, Esparzak honako hau esan du: "Auzoa bizia, autonomoa eta eramangarria izan dadin bi plaza egingo dira, jendea eta dendak biltzeko”. Halaber, gogorarazi du hirigintza proiektuan hondakinen bilketa pneumatikoko sistema bat dagoela aurreikusia. 

“Hirigintza jarduera hori, beraz, bat dator bizi dugun garaiarekin. Eraikinak dagoen hirian integratuko dira eta eskualdeko eremu berezi bat landuko da, hiriaren hegoaldeko garapena arriskuan jartzen duten arazoak eta azpiegiturak konpontze aldera".
UGPSaren arabera, espazio publiko libreetarako 295.000 metro koadro egongo dira eta ekipamendu komunitarioetarako 77.343 metro koadro (2.031 metro koadro osasun arlorako, 25.182 hezkuntzarako, 39.541 kiroletarako eta 10.589 instalazio balioaniztunetarako). Ekipamendu komunitario pribatuetarako 11.600 metro koadro jarriko dira (9.330 metro koadro hezkuntza azpiegituretarako eta 2.270 erlijio azpiegituretarako) eta etxebizitza publikorako udalaz gaindiko hornidura ia 39.500 metro koadrokoa izango da; alde horretatik, Nafarroako Gobernuak etxebizitza publikoak sustatu eta eraikiko ditu, errentan jartzeko. Guztira, 6.080 aparkaleku publiko egongo dira. 
Dentsitateari dagokionez, hektareako 35 etxebizitza egongo dira; bizitegi eremua bakarrik kontuan hartzen bada hektareako 55 etxebizitza (bizitegi eremuak 75 hektarea izango ditu). Etxebizitzak kolektiboak izango dira, ez da egongo etxebizitza familiabakarrik. Eraikin guztiek izango dituzte etxabea eta 6, 7 edo 8 solairu; goiera handiagoko eraikin bereziren bat ere egongo da, dauden eraikin garaien ondoan. 
Aurrekariak
Esparza kontseilariak nabarmendu du UGPS egin dela lautadak bi udalerri hartzen dituelako. Azken bost urteetan udalaz gaindiko bide horrekin gauzatu da Iruñako eskualdean sustatutako etxebizitza babestuen %50. 
Gainera, UGPSak EHAetan zehaztutako lurralde elementu guztiak bermatzen ditu, onartu eta ia hamar urtera. Elementu horiek dira, besteak beste, Nafarroako Industri Elkarteari (AIN) lotutako parke teknologikoa, paisaia erreserbak eta bi bide: batetik, autopistatik hirirako sarrera egituratzen duen bidea; eta bestetik, Etxabakoitzetik Nafarroako Unibertsitate Publikora doan zeharkako bidea.

Etxebizitza babestuen eskaria ez da bete eta krisi ekonomikoa gori-gori dago. Ekonomiari dagokionez, Foru Erkidegoko Administrazioak enpleguari eta produktibitateari eusteko neurriak hartu ditu. Eta etxebizitzari dagokionez, Nafarroako Gobernuak erabaki du, Lurralde Antolamendu eta Etxebizitza kontseilariaren bitartez, hirigintza garapen gehiago planifikatzea eta gauzatzea, are gehiago ikusitakoan udal plangintzak berrikusteko prozesuak ez zirela behar bezain arinak eta ezingo zitzaiola erantzun 2007/2014 aldirako etxebizitza babestuak eraikitzeko premiari.
Gauzak horrela, Lurraldearen Antolamendua eta Etxebizitza departamentuak Donapea garatzea erabaki zuen. Donapea da metropoli eremua mugatzen duten ingurabideen barruan planifikatu gabe dagoen espazio urbanizaezin bakarra. Donapea, gainera, unibertsitateetatik, ospitaleetatik eta AVEren geltoki berritik gertu dago. 
Hasieran, Galar Zendeako Udalak ez zion erantzun departamentuak egindako eskariari; eskaria zen jabeen elkartearekin hitzarmen bat sinatzea 4.000 etxebizitza egite aldera. Gero, ordea, 2.500 etxebizitza egiteko proposamena aurkeztu zen, bideak ere bermatu gabe. Horregatik, Lurraldearen Antolamendua eta Etxebizitza departamentua UGPS idazten hasi zen Cordobillako Jabeen Elkartearekin. UGPS lurraldea antolatzeko tresna bat da eta erabiltzen da proiektuak eragina daukanean gauzatuko den udalerriaz edo udalerriez gaindi. Era horretako planekin mamitu dira, adibidez, Sarriguren (Egueseko bailara), Ripagaina (Iruña, Burlata, Uharte eta Egues) eta Etxabakoitz - AHT (Iruña, Zizur Handia eta Zizur Zendea). 
Amaierako oharra: www.navarra.es orriko “Aktualitatea” atalean prentsa ohar honekin zerikusia duten argazkiak eta powerpoint bat daude.

